
Talba

MINUTI

Il-Minuti tal-Laqgħa Nru. 11 li saret fl-24 ta’ Marzu ġew konfermati.

  THE CHAIRMAN: (Onor. Leo Brincat):  Nitlob lis-segretarja tal-Kumitat sabiex taqra xi korrispondenza li rċevejna. 

L-ISKRIVANA:   

Onor. Leo Brincat,

Chairman,

Kumitat Permanenti Dwar il-Kontijiet Pubbliċi,

Kamra tad-Deputati,

Palazz,   

Valletta.

Onorevoli,

Re:  Laqgħa numru 5 li nżammet fl-20 ta' Jannar, 1999

Qiegħed niktiblek fuq inkarigu ta’ Richard Matrenza (ex-Kummissarju Għoli għall-Ingilterra) ta’ 41, Triq Kristoferu, Valletta.

Il-klijent tiegħi ġie f’idjeh ir-rapport tal-laqgħa fuq imsemmija.  F’dan ir-rapport il-klijent tiegħi ġie proċessat mingħajr ma kien jaf u fl-assenza tiegħu bir-riżultat ovvju li ma kellux opportunita’ jirribatti dak li beda jingħad fir-rigward tiegħu.  Minn issa nista’ ngħidlek, li dak kollu li ntqal hu mimli nofs veritajiet u ineżattezzi li ngustament jitfgħu dawl ikrah fuq il-klijent tiegħi.  F’dak ir-rapport ma ġewx osservati l-miżuri ta’ prinċipji ta’ ġustizzja naturali.

Għalhekk filwaqt li l-klijent tiegħi qiegħed jirriżerva kull azzjoni skond il-liġi kontra kull minn ippreġudikah, qiegħed formalment jitlob sabiex terġa’ ssejjaħ laqgħa tal-Kumitat Permanenti Dwar il-Kontijiet Pubbliċi biex ikun jista’ jirribatti u jikkonfronta punt punt dak li ntqal fuqu mill-persuni hemm imsemmija. F’dik il-laqgħa inti mitlub ukoll tistieden lil dawk il-persuni jkunu preżenti biex isiru l-konfronti opportuni.

Għoddni tiegħek, 

AV. TONI ABELA

c.c. 
Onor. Speaker, Kamra tad-Deputati, Palazz, Valletta.


Onor. Ministru għall-Affarijiet Barranin, Triq Merkanti, Valletta.


Onor. Prim Ministru, Kastilja, Valletta.

  THE CHAIRMAN:  Qabel nistieden lill-membri għall-kummenti tagħhom xtaqt ngħaddi kumment min-naħa tiegħi.  Ma nafx kemm għandna nieħdu, biex ngħid hekk, konjizzjoni ta’ dan is-suġġeriment għaliex fil-fehma tiegħi d-diskussjoni fuq dak is-suġġett kienet waħda twila u naħseb li ġiet eżawrita.  L-opinjoni personali tiegħi hija li m’għandniex nilqgħu t-talba li qed issir; se mai jekk l-avukat jew il-persuna konċernata tħoss li tixtieq tpoġġi r-records straight għandha kull dritt, jew tibgħatilna ittra of explanation jew xi ħaġa simili, li tiġi ċirkolata lill-membri.  Pero’ l-opinjoni personali tiegħi hija li m’għandniex nerġgħu niftħu d-diskussjoni fuq item li kien diġa` ġie eżawrit.   

Hawn kummenti?  L-Onor. Mangion.

  ONOR. CHARLES MANGION:  Jien naqbel li s-suġġett ġie eżawrit u diskuss fit-tul fil-laqgħa msemmija.  

  THE CHAIRMAN:   Hawn iżjed kummenti?   L-Onor. Hyzler.

  ONOR. GEORGE HYZLER (Segretarju Parlamentari):   Mr Chairman, jien naqbel perfettament ma’ dak li għedt inti, pero’ wieħed għandu jenfasizza wkoll li hawnhekk ħadd m’hu qed jgħaddi proċess.  Voldieri l-prinċipju ta’ ġustizzja naturali japplika kemm-il darba wieħed qed jagħmel tip ta’ tribunal jew tip ta’ akkuża, li hawnhekk m'huwiex il-każ.  Li l-Awditur Ġenerali jinvestiga u li hawnhekk wieħed jara x’kien investiga l-istess awditur u jikkummenta dwar dik l-investigazzjoni ...  Kieku wasalna għal xi konklużjoni differenti u allura bdejna xi proċess, imbagħad naturalment dawn il-prinċipji għandhom jiġu salvagwardati.  Pero’ dak hu l-punt li qed jagħmel is-Sur Matrenza u naħseb tajjeb li dak huwa l-punt li għandna nirribattu.   Li d-diskussjoni hija eżawrita  huwa fatt, pero’ setgħet ma kenitx u xorta waħda ma jkunx il-każ.     

  THE CHAIRMAN:  Qed nifhem il-punt tiegħek u naħseb li dan għandu jkun rifless anke fit-tweġiba li nagħtu min-naħa tagħna.  Jien naħseb li l-aħjar ħaġa tkun li nibagħtulhom kopja tal-parti rilevanti tat-transcript ħalli jkunu jistgħu jiggwidaw ruħhom f’dan ir-rigward.  

  Iżjed kummenti fuq din l-ittra?  La ma jidhirx li hawn iżjed kummenti nistgħu ngħaddu għall-business li għandna quddiemna llum.  Nibda biex nistieden lill-Awditur Ġenerali u lid-Deputat tiegħu sabiex jingħaqdu magħna madwar il-mejda.  

Is-Sur Joseph G. Galea u s-Sur John A. Bonnici ħadu posthom madwar il-mejda.

RAPPORT IN KONNESSJONI MAL-PUNTI MQAJMA FIL-MISTOQSIJA PARLAMENTARI NRU. 12718 - AMBAXXATA MALTIJA F'PARIĠI, 1992-1996  

  THE CHAIRMAN:  Nistieden lis-Segretarju Permanenti fil-Ministeru ta’ l-Affarijiet Barranin sabiex jingħaqad magħna madwar il-mejda.  

Is-Sur Salv j. Stellini ħa postu madwar il-mejda.

  THE CHAIRMAN:  Fil-fatt is-Sur Stellini xi ftit tal-ġimgħat ilu kien bagħtilna memorandum li ġie ċirkolat lill-membri ta’ dan il-kumitat u għaldaqstant nistieden kummenti mill-membri dwaru.  Forsi s-Sur Stellini xtaq jagħmel xi  introduction min-naħa tiegħu.

  IS-SUR SALV j. STELLINI (Segretarju Permanenti fil-Ministeru ta' l-Affarijiet Barranin):   Mr Chairman, fil-laqgħa li kellna fil-bidu ta’ Frar, il-Kumitat kien talabni  sabiex neżamina u nagħmel indaġini fuq xi allegazzjonijiet li kien hemm fid-domanda parlamentari Nru. 12718 li kienet saret lill-Onor. George Vella.  Il-Kumitat kien tani żmien sa l-aħħar ta’ Marzu biex nagħmel dan, u f’dan iż-żmien jien ikkonsultajt kemm ma’ l-Ambaxxatur Licari kif ukoll ma’ Gaetan Naudi - li dak iż-żmien kien director corporate services u llum qiegħed ambaxxatur il-Kajr -  u anke ma’  Clive Agius li huwa l-first secretary fl-Ambaxxata  f’Pariġi biex inkun nista’  nieħu l-informazzjoni relattiva għal dawk il-punti u stajt allura mbagħad nagħmel il-kummenti tiegħi f’dan il-memorandum li bgħattilkom.

  THE CHAIRMAN:   Kummenti?  L-Onor. Cilia.

  ONOR. JOE CILIA:  Mr Chairman, meta wieħed iħares lejn ir-rapport partikolarment f’dak li għandu x’jaqsam ma’ l-official residence jara li ma ssemma xejn fuq il-kuntratt tal-kera li kien hemm qabel Settembru 1997.    Jista’ l-permanent secretary jgħidilna jekk kienx hemm kuntratt ta’ kera li f’Settembru 1997 ġie mwaqqaf, imbagħad sar wieħed ġdid, u li permezz ta’ hekk  ġew iffrankati madwar Lm1,400 fix-xahar?  Jista’ jgħidilna wkoll jekk ir-raġunijiet tal-bidla ħarġux x’imkien f’xi korrispondenza li seta’ kien hemm lill-ministeru.  

  IS-SUR SALV j. STELLINI:   Jien nikkonferma li wara li kien hemm il-bidla fin-nomina ta’ ambaxxatur, mingħalija għall-aħħar ta’ l-1996, u kien mar l-Ambaxxatur Camilleri, dan kien deherlu li l-post ma kienx adattat għalih, fittex post iżgħar u fil-fatt kien sar kuntratt ieħor u kien hemm ukoll frankar ta’ ċerti ammonti ta’ flus, pero’ ma niftakarx l-ammonti eżatt.  Jien ma nafx li din hija parti mis-suġġett li għandna quddiemna, pero’ rrid ngħid ukoll li anke meta kien mar l-Ambaxxatur Licari u kien sab il-kuntratt ta’ l-ambaxxatur ta’ qablu, kien irnexxielu jinnegozja mill-ġdid il-kuntratt fuq l-istess post u kien ukoll iffranka ħafna flus, fil-fatt madwar Lm2,900 fis-sena.  

  ONOR. JOE CILIA:  Tiftakar jekk kenux ingħataw raġunijiet lill-ministeru għall-bidla fir-residenza, b’liema bidla ġew iffrankati madwar Lm1,400 fix-xahar?

  IS-SUR SALV j. STELLINI:  Le, ma niftakarx.  Kif diġa’ għedt, l-Ambaxxatur Camilleri deherlu li l-post kien kbir wisq għalih u sab post iżgħar.

  ONOR. JOE CILIA:   Forsi kieku wieħed ikollu l-informazzjoni relattiva jkun f’pożizzjoni jitkellem iktar preċiż, pero’ naħseb li r-raġunijiet li setgħu ngħataw fl-ittra lill-ministeru ma naħsibx li kienu biss dwar kwestjoni ta’ kobor imma naħseb li kien hemm involuta wkoll il-kwestjoni finanzjarja għaliex Lm1,400 fix-xahar m’hijiex somma żgħira.

  IS-SUR SALV j. STELLINI:   Mr Chairman, jien infittex biex nara jekk għandniex xi ħaġa bil-miktub fuq dawn ir-raġunijiet u fil-każ ngħaddiha lilek biex inti tkun tista’ tqassamha lill-membri tal-kumitat.  

  THE CHAIRMAN:  Osservazzjoni li xtaqt nagħmel hija li għalkemm fir-rapport jissemmew persuni bħal Mrs Delen u anke Mrs Cerem, ma jidher li hemm ebda isem sħiħ jew indirizz ta’ l-ebda waħda mill-part-time housekeepers li ġew imħallsa mill-fondi tal-gvern, u bħal fil-każ tas-sefturi, m’hemm l-ebda indikazzjoni lanqas fuq il-payment vouchers annessi mal-memorandum li għandna ta’ l-isem sħiħ jew indirizz jew telephone number ta’ l-ebda waħda mill-tliet caterers li ġew ikkummissjonati.  Jista’ forsi jkollna l-kummenti tiegħek dwar dan?

  IS-SUR SALV j. STELLINI:  Jien naħseb li din hija spjegata fir-rapport li għamilt.  Naqbel perfettament miegħek, Mr Chairman, li fil-fatt kulma hemm imniżżel huma l-kunjomijiet u l-initials ta’ l-individwi.  Jien jiddispjaċini li dak iż-żmien kien sar żball, fis-sens li ma kentix inġibdet l-attenzjoni għall-fatt li l-payment vouchers għandhom ikollhom l-informazzjoni kollha korretta.  Pero’ għalkemm kif għidt tajjeb inti, m’hemmx la isem sħiħ, la indirizzi u lanqas telephone numbers, għal kull pagament li sar fil-fatt hemm irċevuta ffirmata.  Jien dħalt ftit f’din il-kwestjoni u sibt li l-ambaxxatur kellu żewġ sefturi minflok waħda għaliex peress li kellu tfal żgħar kellu bżonn min jagħmillu baby sitting filgħaxija.   Il-permess li ngħatalu biex jimpjega żewġ sefturi minflok waħda, kien bil-kondizzjoni li l-ispejjeż kellhom ikunu daqslikieku kien qed jimpjega waħda.  Jiġifieri ma kienx hemm eċċessi ta’ flejjes  meta kien impjega tnejn min-nies minflok waħda.  

  Waħda mill-affarijiet li semma Clive Agius fir-rapport li għamilna kienet proprju din, fejn spjega li l-ambaxxatur kellu persuna impjegata full-time li kien iħallasha madwar  8,000FF fis-sena, u oħra part-time li kien iħallasha madwar 2,000FF fis-sena.   Mr. Agius qalilna wkoll li hu kien ġieli ra xi waħda minnhom, jiġifieri dawn ma kenux nies fittizji.  Voldieri n-nuqqas li kien hemm kien aktar wieħed ta’ traskuraġni - fis-sens li ma tniżżlitx l-informazzjoni li kellha suppost titniżżel -  milli ta’ xi ħaġa aktar serja.  

  THE CHAIRMAN:  Fir-rapport tiegħu s-Sur Agius  m’huwiex qed ikun daqstant kategoriku rigward il-fatt li semmejt inti fejn għidt li ġieli ra xi wħud mill-impjegati.   Fil-fatt jien aktar fhimtha li kien jaf li kienu qed jagħtu s-servizzi tagħhom.  

  IS-SUR SALV j. STELLINI:  Le, fil-fatt jgħid li ra waħda minnhom; lil Mrs. Delen.   

  THE CHAIRMAN:   Imma jien qed ngħid apparti minnha. 

  IS-SUR SALV j. STELLINI:   Dik hija l-persuna li huwa qal li ra, il-housekeeper Delen.  Ma jidhirlix li qatt qal li ra xi waħda minn dawk li kienu jieħdu ħsieb il-hospitality, jiġifieri dawk li kienu jagħmlu x-xirjiet, it-tisjir u s-servitu’ tad-dinners li kienu jsiru.

  THE CHAIRMAN:   Iżjed kummenti?  L-Onor. Cilia.

  ONOR. JOE CILIA:  Fil-fatt jidher li s-Sur Agius - li ilu stazzjonat f’dik l-ambaxxata   sa mill-1995 - filwaqt li jikkonferma li ra lil Mrs Delen, fl-ebda punt ma jikkonferma li qatt ra lil xi ħadd mill-part-time housekeepers.  Tista’ tikkummenta fuq  dan?

  IS-SUR SALV j. STELLINI:   Fil-fatt jien ma nafx għaliex qatt ma rahom, pero’  kieku jkolli ngħidlek x’naħseb Ii hija r-raġuni ngħid li għaliex din kienet tkun full-time sal-5.00 p.m. filwaqt li l-oħrajn kienu jaħdmu wara l-ħin.  Hu jgħid li qatt ma kien ikun mistieden għad-dinners, jiġifieri ma setax jarahom la qatt ma kien ikun hemm filgħaxija.  

  ONOR. JOE CILIA:  Pero' l-Ambaxxatur Licari, meta ġie biex jagħti l-ispjegazzjonijiet tiegħu dwar il-part-time housekeepers, imkien ma qal li dawn kienu jaħdmu wara l-5.00 p.m.; dan huwa assessment personali tiegħek.

  IS-SUR SALV j. STELLINI:    Le, mingħalija qrajtha x’imkien li waħda minnhom kienet tkun full-time u l-oħra kienet tmur filgħaxija.   Fil-fatt fir-rapport tiegħu Clive Agius jgħid li "there was always a second housekeeper.  However the second one changed very frequently - għaliex nimmaġina li dawn kienu qishom au pairs -  and judging from their salary vouchers dating back to 1992, the employed must have been young, female, foreign workers probably as their names suggest, English or American, and part-timers.  Again these payments were done in cash.  Hiring students for housekeeping service is common place practice in Paris.”   

  Jiġifieri huwa m’huwiex qed jgħid li rahom.  

  THE CHAIRMAN:   Iżjed kummenti?   L-Onor. Mangion.

  ONOR. CHARLES MANGION:  Rigward il-kuntratt tal-kera l-ġdid li sar fl-1997, qed nippresupponi li ma kienx jippermetti li parti minnu jitħallas cash u parti oħra jitħallas by cheque.  Hux hekk?

  IS-SUR SALV j. STELLINI:   Il-kuntratt li kien hemm qabel, jiġifieri li kien jitħallas parti by cash u parti by cheque kompla għal madwar tmien xhur sakemm skada t-terminu tiegħu, imbagħad il-ġdid, safejn niftakar jien, kien jitħallas bil-proċedura normali.  Kien hemm ukoll il-kwestjoni ta’ l-antique furniture li daħlet bħala element tal-cash.  

  ONOR. CHARLES MANGION:   Meta kienet qed tiġi esegwita l-proċedura tal-cash payments, id-dipartiment qatt kien ikun mgħarraf?

  IS-SUR SALV j. STELLINI:   Meta sar il-kuntratt ta’ l-1991, il-ministeru kien informat u fil-fatt anke l-awditur kien jaf bih għaliex kienet spjegata.  Minnha nnfisha din il-proċedura m’hijiex irregolari, pero’ lili personalment ma togħġobnix u  niskorraġġixxi kemm nista’ l-fatt li l-ħlasijiet isiru by cash fejn faċilment jistgħu jsiru by cheque.  

  ONOR. CHARLES MANGION:   Jiġifieri dan kien approvat kemm mill-ministeru kif ukoll mill-finanzi.  Hux hekk?

  IS-SUR SALV j. STELLINI:  Kien hemm il-permess li jsir dan l-arraġament li kien sar fi żmien Dr. Borg Olivier de Puget u li fil-fatt tkompla. 

  THE CHAIRMAN:  Iżjed kummenti?   L-Onor. Gatt.

  ONOR. AUSTIN GATT (Ministru tal-Ġustizzja u Gvern Lokali):  Jiġifieri qabel ma ġie appuntat l-Ambaxxatur Licari, il-ministeru jew id-dipartiment kien ta permess lill-Ambaxxatur Borg Olivier de Puget biex il-kera tal-post titħallas part in cheque and part in cash.  Dan l-arranġament tkompla mill-Ambaxxatur Licari u anke mill-Ambaxxatur Camilleri sakemm għalaq il-kuntratt.  Hekk hu?

  IS-SUR SALV j. STELLINI:    Kif diġa’ għedt, meta daħal in office  l-Ambaxxatur Licari, kien reġa’ nnegozja l-parti li titħallas biċ-cheque u kien irnexxielu jnaqqas xi ftit il-ħlas. 

  ONOR. AUSTIN GATT:  Issa mill-esperjenza twila li inti għandek fil-foreign office, tista’ tgħidilna jekk dawn il-payments in cash lid-drivers, lill-au pairs, eċċ., hijiex xi ħaġa eċċezzjonali li ġrat fil-perijodu ta’ l-Ambaxxatur Licari u fl-Ambaxxata ta’ Pariġi biss jew inkella jekk teżistix f’postijiet oħra? 
  IS-SUR SALV j. STELLINI:  Fil-fatt din ma kenitx xi ħaġa limitata biss għal Pariġi, imma kienet issir f’ambaxxati oħra.  Wara li kont ġejt mitlub minn dan il-Kumitat sabiex inħejji dan ir-rapport, jien kont bgħatt ċirkolari barra biex nara min u għaliex iħallsu bil-cash u mhux biċ-cheques.  Ir-risposta li kelli kienet li fejn huwa daqsxejn diffiċli li tinnegozja biċ-cheuqes, bħal Beijing, il-Kajr, Tripoli u Bagdad, iħallsu kważi kollha in cash, imbagħad f’postijiet oħra bħal Bonn u Brussels iħallsu parti u parti.  Pero’ dan jiddependi minn kif ikunu l-affarijiet.  Fil-passat kien hemm - fil-fatt rajnieha fl-annex tar-rapport tiegħi - approvazzjoni biex anke f’Moscow, il-pagamenti jsiru  in cash.    Jiġifieri din m’hijiex xi ħaġa esklussiva għal Pariġi. 

  ONOR. AUSTIN GATT:  Jiġifieri wara li għamiltu din l-investigazzjoni, intom  sodisfatti bl-outcome?  Taħseb li hemm bżonn issir xi ħaġa iktar jew inkella the picture is clear li seta’ kien hemm xi nuqqasijiet amministrattivi f’dan il-każ?  Fl-opinjoni tiegħek, jenħtieġ li jkun hemm aktar investigazzjonijiet?  

  IS-SUR SALV j. STELLINI:  Jien naħseb li kien hemm traskuraġni f’ċerti proċeduri, speċjalment li ma kienx hemm informazzjoni kompleta, per eżempju, fuq payment vouchers.    Jien m’iniex daqshekk favur cash payments, u ma naqbilx li għandu jkun hemm cash payments meta dan jista’ jsir biċ-cheques.  

  Kien hemm ukoll l-użanza  - u  mhux ġewwa Pariġi biss - li biex wieħed iġebbed kemm jista’ jkun il-budget - li huwa limitat - jimpjegaw nies li ma jkollhomx work permit, jiġifieri jkunu rregolari, pero’ madankollu xorta waħda naħseb li m’hemmx affarijiet li huma serji biżżejjed biex nagħmlu xi investigazzjonijiet oħra.  Minn din id-diskussjoni ħareġ li kien hemm dawn in-nuqqasijiet, u issa jien qed nesiġi ma’ kull darba li jkollna impjegati u kuntratti ġodda, li dawn jimxu skond il-proċeduri, il-financial regulations u skond ma titlob il-liġi tagħna.  Dawn ġraw a number of years ago - m’iniex qed ngħid li forsi ma kenux isiru kieku kont jien permanent secretary - pero’ la issa hawn in charge jien, dawn l-affarijiet ma nippermettihomx.  

  THE CHAIRMAN:   Hawn iżjed kummenti?  L-Onor. Mangion.

  ONOR. CHARLES MANGION:  Jiġifieri jekk qed nifhem sew, bħala riżultat ta’ dan -  għaliex aħna rridu nħarsu ‘l quddiem - ingħataw direttivi ċari lil kull ambaxxata -  forsi b'xi eċċezzjoni minħabba ċirkostanzi partikolari - sabiex dawn  jinsistu li l-proċeduri jiġu esegwiti.  

  ONOR. GEORGE HYZLER:    Mr Chairman, pero' l-fatt li wieħed iħallas b’cash m’huwiex ħażin fih innifsu.  Jien li nixtieq nara huwa li d-dipartiment jikkontrolla l-pagamenti li qed isiru, mhux il-metodu tal-pagament għaliex fl-aħħar mill-aħħar il-cash huwa l-legal tender mhux iċ-ċekk.  Jekk xi ħadd lili jiġi biex iħallasni b'ċekk, jien nista’ nirrifjutah għaliex ċekk m'huwiex legal tender.  Voldieri jien ma nixtieqx li niġu f’sitwazzjoni fejn ninsistu li kollox isir by cheque meta ħaddieħor jista' jirrifjuta liberament li jitħallas b'ċekk.  Jien naħseb li min qed iħallas għandu jkollu l-kontrolli tiegħu in place biex ikun jista' jagħti rendikont adegwat ta' dak li jkun ħallas.  L-importanti huwa li d-dipartiment ikun ta l-approvazzjoni tiegħu biex isiru dawk il-ħlasijiet, pero’ ma rridux norbtu jdejn id-dipartiment sabiex dan jinsisti li l-ħlasijiet isiru dejjem by cheque għaliex wara kollox iċ-ċekk, fih innifsu m'huwa ta' ebda salvagwarda; jekk xi ħadd irid idur mas-sistema jista' anke joħroġ ċekkijiet fuq persuni li ma jeżistux u jsarrafhom xorta waħda.  Voldieri irridu naraw li mhux mingħalina nkunu qed nibnu xi sistemi li effettivament nikkontrollaw bihom, u fil-fatt ma nkunu qed nikkontrollaw xejn.  Is-suġġeriment tiegħi huwa li m'għandniex  noqogħdu nimlew rasna li l-ħlasijiet bil-cash fihom infushom huma xi ħaġa ħażina jew li l-fatt li tħallas biċ-ċekk ma tkunx qiegħed iddur mas-sistema.   

  THE CHAIRMAN:   L-Onor. Cilia.

  ONOR. JOE CILIA:   Mr Chairman, jien nixtieq li kieku ma niżvijjawx għaliex safejn naf jien, din l-investigazzjoni ma nqalgħetx biss fuq il-metodu ta' pagament, jekk dan isirx b'ċekk jew b'cash, imma l-argument bażiku kien l-accountability.    Jekk wieħed iħares lejn il-kontijiet li ġew ippreżentati mar-rapport jara li anke l-ambaxxatur qal li hu stess - u nikkwota - "personally crossed out hundreds of items that struck me as not being part of an official dinner and subtracted their price.”  Qed ngħid hekk għaliex meta wieħed iħares lejn dawn il-kontijiet isib diversi items li mhux normalment isibhom f'xirja li tkun maħsuba għal official dinner.  Fil-fatt, għalkemm sar dan il-cutting out, xorta waħda għadhom qed jidhru items  bħal, per eżempju, frozen chips, ketchup, iced tea, hamburgers, pizza, ġelati tal-pakkett, u varjeta’ ta’ ikel tal-qtates.  Issa jekk at this point aħna naħsbu li ttieħdu miżuri biex l-affarijiet ‘il quddiem isiru aħjar, nistgħu nieqfu hawnhekk, pero' nerġa' ngħid li l-kwestjoni m'hijiex fuq il-metodu ta' pagament imma fuq l-accountability.   

  THE CHAIRMAN:   Naħseb li the point has been made mill-membri kollha. Jekk m’hemmx aktar punti oħra, nirringrazzja lis-Sur Stellini u nagħlqu d-diskussjoni fuq dan is-suġġett.    

RAPPORT DWAR IL-KUNĊERTI MTELLA' FIL-PARK NAZZJONALI TA' QALI MATUL L-1997 U L-1998 

  THE CHAIRMAN:  Nistieden issa lis-segretarju permanenti fil-Ministeru għall-Ambjent u xi persuni oħra li jħoss li jistgħu jgħinuh sabiex jingħaqdu magħna madwar il-mejda.

Is-Sur Paul Mifsud u s-Sur Charles Camilleri ħadu posthom madwar il-mejda.

  THE CHAIRMAN:  Qabel xejn nixtieq inkun naf l-opinjoni tal-kumitat dwar jekk id-dokumenti li għandna quddiemna għandhomx jiġu ċirkolati lill-press jew le. Sur Galea, l-aħħar darba inti kont indikajtilna li l-każ ta’ Ta’ Qali concerts kien qiegħed quddiem l-Avukat Ġenerali u kont issuġġerejt li aħjar we go slow fuq il-publication tad-dokumenti.  Fhimtek sew jew le?

    IS-SUR JOSEPH G. GALEA (Awditur Ġenerali):   Jien ħassejt li kelli niġbed l-attenzjoni li sakemm il-każ qiegħed għand l-Avukat Ġenerali allura kien sub judice, u l-kumitat kien qabel miegħi.   Pero’ minn dak iż-żmien ‘il hawn forsi kien hemm xi żviluppi.

  THE CHAIRMAN:  Jekk kien hemm xi żviluppi aħna ma ġejniex mgħarrfin bihom u għalhekk naħseb li s-sitwazzjoni tibqa’ l-istess.   Jiġifieri naħseb li għar-raġunijiet imsemmija, id-dokumenti fuq it-Ta’ Qali concerts ma jiġux ċirkolati  lill-istampa.     

  IS-SUR JOSEPH G. GALEA:   Jien naħseb li jkun validu li għalissa, jekk kemm-il darba dan il-kumitat jaqbel, dawn id-dokumenti ma jiġux imqassma lill-media.

  THE CHAIRMAN: Hawn qbil mas-suġġeriment ta’ l-Awditur Ġenerali?  Is-suġġeriment qed jiġi mhux biss innotat imma adottat ukoll.   

  Naħseb li nista’ ngħaddi biex nistieden lill-membri tal-kumitat sabiex jibdew jagħmlu l-mistoqsijiet tagħhom dwar dan is-suġġett.  L-Onor. Pullicino.

  ONOR. GEORGE PULLICINO (Segretarju Parlamentari):  Mr Chairman, fil-laqgħa preċedenti jien kont ġbidt l-attenzjoni għall-fatt li fl-istampa kien ġie rrappurtat li kienu saru kunċerti mill-fondi li kienu vvotati għal xogħlijiet kapitali.  Mir-rapport  li għandna għad-diskussjoni llum ma jirriżulta xejn fir-rigward ta’ dik l-asserzjoni. Għalhekk jien xtaqt nistaqsi jekk nistgħux niġu nformati dwar jekk dik l-asserzjoni kenitx out of place, u jekk fil-każ dan m’huwiex il-każ - kif fil-fatt ħareġ mill-aħħar laqgħa ta’ dan il-Kumitat - xtaqt li tingħata raġuni għalfejn f’dan id-dokument ma hemm  l-ebda investigazzjoni fuq dan il-fatt.

  THE CHAIRMAN:  Is-Sur Mifsud.

  IS-SUR PAUL MIFSUD (Segretarju Permanenti fil-Ministeru għall-Ambjent):    F’dan l-internal audit report hemm riferenza għall-fatt li ntużaw fondi mill-item kapitali għal għanijiet kurrenti, pero’ naħseb iktar naqbel ma’ dak li qal l-Onor. Membru qabel, jiġifieri li din ir-rimarka fiċ-ċirkostanzi hija out of place.  U nispjega ruħi. 

  THE CHAIRMAN:  Ma nixtieqx li tgħaddi ġudizzju fuq rimarki tal-membri, li tagħti opinjoni iva, imma li tagħmel ġudizzju ma naħsibx li jkun sewwa.

    IS-SUR PAUL MIFSUD:    Niskuża ruħi, Mr Chairman.  Nista’ ngħid li m’għamiltha bl-ebda intenzjoni, u nirtiraha.  Jien xtaqt nagħti spjega aktar minn ħaġa oħra.  

  Irrid ngħid li l-flus li ntużaw biex saru dawk il-kunċerti riedu jitħallsu minn x’imkien u l-item li kien earmarked biex minnu jitħallsu l-ispejjeż tal-kunċerti kien dak li jikkonċerna it-Ta’ Qali National Park. Jiġifieri ma sarux xi pagamenti għall-kunċerti  minn vot li, per eżempju, kien earmarked għat-toroq jew għal xi ħaġa oħra. Kien ġie deċiż li dawk il-funds jintużaw biex jiġu ffinanzjati dawk il-kunċerti.  

  Qed ngħid hekk għaliex filwaqt li fl-aħħar estimi li ġew ippreżentati dak l-item speċifiku jidher taħt kapital, l-istess item, fl-estimi ta’ sentejn qabel, kien jidher taħt ir-rikorrenti.  Li rrid ngħid huwa li din id-distinzjoni bejn rikorrenti u kapitali saret aktar min-naħa tal-finanzi - għal raġunijiet li forsi huma validi - milli mill-ministeru jew mid-dipartiment konċernat.  Pero’ xorta waħda jibqa’ l-punt li meta saru dawk il-kunċerti, il-fondi minn x’imkien riedu joħorġu u kien ġie deċiż li la hemm il-funds earmarked għan-National Park allura jintużaw dawk għall-kunċerti.  

  THE CHAIRMAN:   L-Onor. Pullicino.

  ONOR. GEORGE PULLICINO:   Jiġifieri inti qed tgħid li meta ġew biex jiġu organizzati l-kunċerti ġew utilizzati flus mill-vot kapitali.  Qed naqblu fuq din?  

  IS-SUR PAUL MIFSUD:   Ġie utilizzat vot li jidher taħt il-heading “kapitali” bl-isem “Ta’ Qali National Park”. Li rrid ngħid huwa li ma kienx, per eżempju, vot li kien qed jgħid for the construction of premises at Ta’ Qali National Park, jiġifieri ma kienx speċifiku, kien ġeneriku.  Naturalment kemm fl-1998 u anke s-sena ta’ qabel intuża l-istess item of expenditure għal dawn il-kunċerti.

  ONOR. GEORGE PULLICINO:   Jiġifieri inti qed tgħid li għandek konferma mid-dipartiment li dak il-fond kapitali seta’ jintuża għal hekk?  Kont iċċekkjajt jekk fil-fatt dak il-vot kapitali kienx intiż biex tinbena struttura ta’ tinda fil-Park Nazzjonali Ta’ Qali liema tinda ma nbnietx u l-flus taħt dak il-vot intużaw biex isiru l-kunċerti?

  IS-SUR PAUL MIFSUD:  Rigward l-ewwel mistoqsija ngħid li l-instructions li kellu l-kumitat - li kien twaqqaf mill-ministeru dak iż-żmien biex jorganizza dawn il-kunċerti - kienu sabiex juża dak l-item of expenditure għal dawn l-ispejjeż tal-kunċerti.   

  Rigward it-tieni mistoqsija rrid ngħid li meta dħalt jien fil-ministeru dawn l-affarijiet kienu diġa’ nofshom moħmija.  Sibt li kien hemm ċerti commitments għal dawn il-kunċerti, u sibt ukoll li kien inbeda proċess biex tinxtara tinda għal Ta’ Qali.  Naturalment dakinhar jien kelli nara x’kienu l-priorities, u fl-opinjoni tiegħi, l-ewwel priority kienet  li jitħallsu l-commitments li kien hemm.  Jekk kien hemm pjanijiet biex issir tinda, jiddispjaċini imma dawn kellhom jieħdu  second place biex l-ewwel jissettiljaw ruħhom il-kontijiet li kien hemm pendenti. Għalhekk, iva, il-proċess tat-tender għat-tinda waqaf.  

  THE CHAIRMAN:   L-Onor. Gatt.

  ONOR. AUSTIN GATT:   Sur Mifsud, inti l-ewwel għedt li l-kumitat kellu direzzjoni minn xi ħadd biex juża l-vot kapitali għal dak l-iskop.  Jirriżultalek mingħand min kellu dik id-direzzjoni?

  IS-SUR PAUL MIFSUD:   Iva, mill-informazzjoni li għandi, id-direzzjoni ingħatat mill-ministru ta’ dakinhar. 

  ONOR. AUSTIN GATT:  Fil-business plan li jsir qabel ma l-finanzi japprovaw il-voti kapitali, il-vot kapitali għal dik is-sena kif kien imniżżel?

  IS-SUR PAUL MIFSUD:  Ta’ Qali National Park.

   ONOR. AUSTIN GATT:   Iva, imma fil-business plan ikun hemm aktar dettalji.

  IS-SUR PAUL MIFSUD:   Iva, fil-fatt quddiemi għandi kopja tal-business and financial plan għall-1997, 1998 u l-1999.  U l-ispjega li hawn għal dak il-heading huwa - u se naqrah:  

“To develop and maintain all activities such as general open recreation, indoor and outdoor sports, camping sites as well as commercial educational and philanthropic activities.”.

  ONOR. AUSTIN GATT:  Inti għedtilna li meta inti dħalt fil-ministeru sibt il-commitment ta’ dawn il-kunċerti u l-commitment tat-tinda.  X’differenza kien hemm bejn iż-żewġ commitments?

  IS-SUR PAUL MIFSUD:  Il-commitments għar-rigward tat-tinda kienu fis-sens li kien inbeda l-proċess biex tinxtara t-tinda, pero’ dan kien għadu at tendering stage, it-tender kienet għadha ma ġietx awarded, u allura ħassejt li l-proċess dakinhar seta’ jieqaf hemmhekk naturalment biex tintgħata prijorita’ għal affarijiet oħra li  kien hemm commitment fuqhom.  

  ONOR. AUSTIN GATT:  U l-commitment l-ieħor x’kien?  

  IS-SUR PAUL MIFSUD:  L-ispejjeż u l-commitments li kienu saru biex jiġu mtella’ l-kunċerti f’Ta’ Qali.

  ONOR. AUSTIN GATT:   Jiġifieri kieku f’dak l-istadju kellha tittieħed deċiżjoni kuntrarja u jiġu kkanċellati dawk il-kuntratti, kemm kien ikun hemm spejjeż li ma jistgħux jiġu rkuprati?

  IS-SUR PAUL MIFSUD: Il-figura eżatta ma ngħidhielekx, pero’ kien hemm ammonti sostanzjali għaliex fost il-commitments li kien hemm, kien hemm dawk li saru mal-gruppi u l-kantanti li kienu ġejjin.  Ovvjament biex lil dawn  torbothom, tkun trid tiffirma l-kuntratt u anke tagħmel pagamenti bil-quddiem.  Fil-fatt kien hemm somom sostanzjali ta’ flus li kienu diġa’ tħallsu, liema flus kienu jintilfu kieku dawk il-kunċerti ġew ikkanċellati.  

  ONOR. AUSTIN GATT:  Inti l-ewwel għedtilna li d-direzzjoni lill-kumitat biex dan juża dak il-vot ingħatat mill-ministru tax-xogħlijiet u kostruzzjoni hux hekk?

  IS-SUR PAUL MIFSUD:   Iva.  

  ONOR. AUSTIN GATT:  Il-ministru kien talab l-awtorizzazzjoni tal-finanzi  biex ikun jista’ juża dawn il-flus għal hekk jew le?

  IS-SUR PAUL MIFSUD:  Ma nafx nirrispondik.  

  ONOR. AUSTIN GATT:  Fl-opinjoni tiegħek, int li llum għandek esperjenza twila fis-servizz pubbliku, il-ministru messu talab, jew kien obbligat jitlob biex isir użu ta’ dawn il-flus kapitali għal xi ħaġa li m’hijiex kapitali?   Kieku kellha tiġi quddiemek illum x’tagħmel inti?

  IS-SUR PAUL MIFSUD:   Kieku kellha tiġi quddiemi llum ma nagħtix awtorita’ biex jintużaw flus ta’ dak l-item kapitali għal kunċerti.  

  ONOR. AUSTIN GATT:   Kieku tkun trid tużahom, almenu tmur għand il-finanzi?

  IS-SUR PAUL MIFSUD:  Le, jekk inhuma allokati, m’hemmx għalfejn.  Hemm il-vot, naturalment hemm il-proċess ta’ tendering, u tmexxi.  
  ONOR. AUSTIN GATT:  Kieku jiġi fuqek il-ministru llum u fl-istess sitwazzjoni jistaqsik jekk jistax jintuża’ l-vot kapitali, xi tkun l-opinjoni tiegħek?

  IS-SUR PAUL MIFSUD:    Ngħidlu le.

  ONOR. AUSTIN GATT:  Jekk il-ministru jinsisti tieħu ruling mingħand il-finanzi biex tara tużahomx jew le, biex jagħmlulek virement, per eżempju?

  IS-SUR PAUL MIFSUD:   Kieku iva, immur għand il-finanzi.  

  ONOR. AUSTIN GATT:   F’paġna 10 tar-rapport jingħad li l-internal auditor ma setax isib kif ġew appuntati l-M & E (Marketing & Entertainment) Co. Ltd.    Fil-fatt jingħad hekk:

"Internal Audit could not establish how this company came to be chosen, and whether a call for tenders, or some similar procedure, had been adopted.”.  

Inti jirriżultalek xi ħaġa mill-files kif ġiet magħżula din il-kumpannija?

  IS-SUR PAUL MIFSUD:  Le.

  ONOR. AUSTIN GATT:   Għamilt xi tfittxija f’dan is-sens?

  IS-SUR PAUL MIFSUD:   Bil-permess tal-Kumitat, naħseb li din il-mistoqsija jkun jista’ jirrispondiha aħjar is-Sur Camilleri, li dakinhar kien iċ-chairman tal-kumitat li kien qed jorganizza dawn l-attivitajiet. 

  THE CHAIRMAN:  Is-Sur Camilleri. 

  IS-SUR CHARLES CAMILLERI (Ex-Chairman, Ta' Qali National Park Committee):   Il-kumpannija M&E ma ġietx magħżula, fis-sens li peress li l-konsulent tal-kumitat kellu - u għad għandu - konnessjoni ma’ din il-kumpannija, din intużat biex setgħu jsiru ħlasijiet lill-artisti.  Jiġifieri hi ma tħallset xejn; ġie mħallas l-istess ammont li kien ġie miftiehem diġa’ fuq l-agreements.     

  ONOR. AUSTIN GATT:  Jiġifieri l-konsulent kienet il-kumpannija M&E?

  IS-SUR CHARLES CAMILLERI:  Le, il-konsulent kien Mr. Ellul.

  ONOR. AUSTIN GATT:   Massimo Ellul?

  IS-SUR CHARLES CAMILLERI:   Iva.

  ONOR. AUSTIN GATT:  Imma Massimo Ellul ma jirriżultax li huwa shareholder tal-kumpannija.

  IS-SUR CHARLES CAMILLERI:  Le. 

  ONOR. AUSTIN GATT:   Allura x’inhi l-konnessjoni bejn il-kumpannija M&E ...?

  IS-SUR CHARLES CAMILLERI:   Għaliex minn barra kienu talbuna biex inħallsu lill-artisti through kumpannija rikonoxxuta minnhom.

  ONOR. AUSTIN GATT:  Jiġifieri l-kumpannija M&E kienu l-aġenti tal-gruppi barranin, hux hekk?

  IS-SUR CHARLES CAMILLERI:  Iva, imma mingħajr ma tħallsu commissions.  

  THE CHAIRMAN:  L-Onor. Mangion.

  ONOR. CHARLES MANGION:   Jekk fhimt sew, il-kumpannija M&E kienet il-vejjikolu li ntuża biex ikun jista’ jsir il-ħlas.  

  IS-SUR CHARLES CAMILLERI:  Eżatt.
  ONOR. AUSTIN GATT:  Il-vejjikolu biex isir il-ħlas xi jfisser?  Li ċ-ċekkijiet li intom ħallastu, għamiltuhom f’isem il-kumpannija M&E?

  IS-SUR CHARLES CAMILLERI:   Xi ħaġa hekk.  Dan kien l-istess ħlas li kien hemm fuq l-agreements bejna u bejn il-kumpannija ta’ barra.  

  ONOR. AUSTIN GATT:  Il-consultant tal-kumitat kien is-Sur Massimo Ellul? 

  IS-SUR CHARLES CAMILLERI:  Iva.
  ONOR. AUSTIN GATT:  Is-Sur Massimo Ellul huwa direttur tal-kumpannija M&E?   

  IS-SUR CHARLES CAMILLERI:   Iva.
  ONOR. AUSTIN GATT: U skond l-istess rapport jidher li l-mara tiegħu hija shareholder f’din l-istess kumpannija. 

  IS-SUR CHARLES CAMILLERI:  Iva, hekk jirriżulta mir-rapport.

  ONOR. AUSTIN GATT:   Inti b’xi mod taf jekk is-Sur Massimo Ellul għaddiex iċ-cheque kollu lill-grupp jew jekk żammx xi commission minn dak iċ-cheque li tajtuh intom? 

  IS-SUR CHARLES CAMILLERI:  Le, il-ħlas sar dirett lill-kumpannija ta' barra.

  ONOR. CHARLES MANGION:  Minn fejn?  Mill-kont?

  IS-SUR CHARLES CAMILLERI:  Iva, mill-kont.

  ONOR. AUSTIN GATT:  Minnkom?

  IS-SUR CHARLES CAMILLERI:  Mill-gvern lill-....

  ONOR. AUSTIN GATT:  Imma inti għadek kemm għidt li ċ-cheque ħareġ f'isem il-kumpannij M&E.

  THE CHAIRMAN:  Tista' tkun ftit aktar speċifiku, Sur Camilleri?

  IS-SUR PAUL MIFSUD:  Mr Chairman, li sar kien dan.  Il-kumpannija M&E  għamlet il-kuntatt ma' Massimo Ellul u mal-gruppi, sar il-ftehim dwar kemm kellhom  jitħallsu u saru l-kuntratti, il-bank ħallas direttament skond dawk il-kuntratti li saru lill-gruppi, imbagħad li ġara kien li meta dħalt jiena fil-ministeru ingħalaq il-bank account u l-ministeru ħallas lill-bank dawk l-ammonti li l-bank kien ħareġ għall-kantanti.  

  ONOR. AUSTIN GATT:  Mela allura x'kienet l-utilita` tal-kumpannija M&E  f'dan kollu?

  IS-SUR PAUL MIFSUD:  Fil-fatt il-kumpannija M&E daħlet direttament;  Massimo Ellul kien membru tal-kumitat u huwa kien għamel arranġamenti mal-bank - għaliex il-bank irid jagħraf lil xi ħadd - u l-bank kien qed jagħraf lill-kumpannija M&E li kellha  relazzjonijiet bankarji ma' dik il-branch tal-bank.  Naturalment kien hemm  ukoll ittra miċ-chairman tal-kumitat li kienet qed tgħid li dawk l-ispejjeż kien se jħallashom il-ministeru.

  ONOR. AUSTIN GATT:  Pero' xorta għadni ma fhimtx il-kumpannija M&E fiex tidħol f’dan kollu.  Tat garanzija?  Għaliex jekk la tat  garanzija u lanqas tħallset, il-bank x'utilita` għandu għaliha?

  ONOR. CHARLES MANGION:  Milli nista’ nifhem, il-kumpannija M&E daħlet għaliex il-gvern qua kumitat tal-gvern ma setax ikollu kont bankarju.  Peress li kont bankarju jrid jitħaddem minn entita` allura ġiet ikkreata din il-kumpannija.  Mela l-bank, li ħallas bil-quddiem lill-artisti skond il-kuntratti miftehma, ikkrea dan il-kont, irrikonoxxa lill-kumpannija M&E bil-patt li eventwalment wara li jiġu esegwiti l-proċeduri governattivi, il-gvern jissettilja mal-bank.  Jiġifieri intom, Sur Camilleri,  ma stajtux qua gvern tagħmlu l-pagamenti minn qabel, u l-kunċerti ma setgħux isiru jekk ma jitħallasx id-deposit.  Allura hawnhekk tidħol il-kwestjoni ta' differenza bejn “vejjikolu” jew aġent.  Jekk jien żbaljat għidli li jien żbaljat u jekk jien korrett għidli li jien korrett.

  THE CHAIRMAN:  Jista' jkollna konferma jew ċaħda fuq dan?

  IS-SUR CHARLES CAMILLERI:  Fil-fatt minn dak li naf jien, sar kif qed jispjega l-Onor. Mangion.

  ONOR. AUSTIN GATT:  Iva, imma r-rapport jgħid li kien hemm below the line account imsemmi “Ta' Qali National Park Committee” - jiġifieri kien hemm mezz kif jintużaw il-fondi - kien hemm ukoll ministry recurrent expenditure account li l-internal report qed jgħid li pprova jintuża, pero' ċ-ċekkijiet ġew lura mhux onorati għaliex ma kienx hemm funds ġo fih.  Jiġifieri jirriżulta li kien hemm ministry below the line account li huwa tal-kumitat u f'isem il-kumitat u kien hemm ukoll akkont tal-ministeru fuq ir-recurrent expenditure li ma tħalliex jintuża.  Allura imbagħad inħoloq akkont f'isem il-kumpannija M&E sabiex jiġu evitati l-proċeduri għaliex teknikament ma setax jintuża l-capital account?

  IS-SUR CHARLES CAMILLERI:  Il-parir li kellna aħna kien li ma stajniex inħallsu minn qabel, u  allura ...

  ONOR. AUSTIN GATT:  Il-parir minn tahulkom?

  IS-SUR CHARLES CAMILLERI:  L-uffiċjali tal-ministeru.

  ONOR. AUSTIN GATT:  Tiftakar min?

  IS-SUR CHARLES CAMILLERI:  Ma niftakarx min bħalissa.  Jiġifieri kellna din il-problema filwaqt li minn barra kienu qed jagħfsuna aktar biex infittxu nonoraw il-ftehim inkella jikkanċellaw, u spiċċajna  biex inħadmet din is-sistema fuq bażi temporanja. Meta jien staqsejt jekk tistax issir qaluli li tista' ssir pero' fuq bażi temporanja biss u għal dan l-iskop biss.  

  Rigward il-below the line account, dan kien infetaħ qabel biex il-flus li jidħlu mal-medda tas-snin - għaliex kien hemm pjan ta' tliet snin; l-ewwel sena jorganizzahom il-kumitat għan-nom tal-gvern imbagħad is-sentejn ta' wara jkun hemm id-dħul min-naħa ta' l-organizzaturi privati - imorru hemmhekk biex ikunu jistgħu jintużaw aktar ‘il quddiem għall-ħteġijiet tal-park nazzjonali.

  ONOR. AUSTIN GATT:  Imma fil-fatt dan il-below the line account mhux biss ma ntużax biex jitħallsu l-flus, talli lanqas intuża biex tirċievu l-flus minn dawn il-kunċerti għaliex mill-audit jirriżulta li l-flus daħlu fl-akkont tal-kumpannija M&E.

  IS-SUR PAUL MIFSUD:  L-Onorevoli  huwa korrett sa ċertu punt, fis-sens li sakemm kien għad hemm il-bank account, il-ħlas sar mill-bank account u d-dħul mill-kunċerti wkoll mar fih, pero’ malli ngħalaq il-bank account, id-dħul u l-ħruġ mar kollu fil-below the line account.

  ONOR. AUSTIN GATT:  Pero' r-rapport jgħid ukoll li l-internal audit lanqas setgħu jivverifikaw id-dħul f'dak l-account għar-raġuni li l-klijent tal-bank huwa il-kumpannija M&E u l-istatements kienu qegħdin għand din il-kumpannija.

  IS-SUR PAUL MIFSUD:  Minn dakinhar ‘il hawn kien hemm żviluppi u l-istatements waslulna wkoll.   Jiġifieri ninsabu f'pożizzjoni li nivverifikaw.

  THE CHAIRMAN:  L-Onor. Cilia.

  ONOR. JOE CILIA:  Kull meta tiġi organizzata xi attivita` kulturali jew ta’ divertiment li jinvolvu foreign artists dejjem tkun trid tiffaċċa l-problema  - minħabba l-proċedura li tintuża mal-gvern - ta’ kif se tagħmel il-ħlasijiet minn qabel. Mill-esperjenza tagħkom, f'attivitajiet kulturali jew ta’ divertiment li saru fil-passat, fejn inġiebu foreign artists, kien isir ħlas bil-quddiem?  

  It-tieni nett, rigward il-kwestjoni ta’ jekk dawn jaqgħux taħt capital jew recurrent expenditure.  Jien  jidhirli li bejn l-1991 u l-1995 kien hemm allokati madwar Lm55,000 fis-sena taħt l-item “national park activities” u normalment dawn kienu jintużaw għal organizzar ta' attivitajiet - ovvjament fil-limitazzjonijiet tagħhom - li kienu jsiru f'dak il-perijodu.  Meta qed nitkellmu fuq flus li ttieħdu  mill-capital expenditure, dawn fil-fatt jinvolvu affarijiet li setgħu kienu ta' natura kapitali?  Għaliex hawnhekk qegħdin nitkellmu fuq kunċerti ta' ċerta entita' u min għandu ċerta esperjenza f'dawn l-oqsma jaf li f'każi bħal dawn jidħlu ħafna affarijiet bħal, per eżempju, boundary walls, li ħafna drabi ma jkunx daqshekk faċli li wieħed jaqta' linja dritta u jgħid li "din" hija recurrent u "din" hija capital.  Tista' forsi tingħata aktar spjegazzjoni dwar kif intużaw dawn il-fondi mill-capital expenditure, u  jekk fil-fatt kienx hemm items li setgħu kienu ta' natura  kapitali?

  IS-SUR PAUL MIFSUD:  Fil-fatt saru xogħlijiet ta' dik in-natura, bħal boundary wall, pero' wieħed irid jgħid li l-bulk tal-flus intnefqu biex jiġu ffinanzjati l-kunċerti.  Rigward l-ewwel mistoqsija dwar il-ħlasijiet minn qabel lill-artisti kantanti dik hija l-prattika internazzjonali - qed nitkellem minn esperjenza li kelli anke meta kont f’postijiet oħra.  Meta ġġib grupp ta' ballet jew orkestra, tkun trid tħallas persentaġġ tas-somma miftehma minn qabel, u l-kumplament tħallashom  immedjatament li dawn jaslu fil-pajjiż, jiġifieri qabel ma jagħtu l-performance.    Din hija l-prattika internazzjonali.    

  THE CHAIRMAN:  L-Onor. Mangion.

  ONOR. CHARLES MANGION:  Jiġifieri jekk qed nifhem sew, għal kunċerti preċedenti  - dan ma kienx l-ewwel kunċert li sar - il-ħlasijiet saru minn qabel.  Jiġifieri għalkemm ma nafux f’dawk il-każijiet liema sistema ntużat, il-pagamenti xorta waħda saru qabel, ħaġa li tmur kontra l-prassi aċċettabbli bħala ċivil.  Issa jien nixtieq nistaqsi jekk dan huwiex minnu jew le, u jekk wieħed jafx xi proċedura ntużat forsi jkun jista' jispjegaha ħalli aktar inkunu fuq il-binarju ċar. 

  Xtaqt nistaqsi wkoll jekk meta saru l-kuntratti ma' l-artisti, dawn kenux approvati mill-ministeru, jew mill-finanzi jew mill-permanent secretary jew xi uffiċjal ieħor.  

  It-tielet domanda tiegħi tirrigwarda dak li hemm f’paġna 9 ta’ dan ir-rapport taħt capital vote fejn għandna konferma - minkejja li ċerti affarijiet forsi m'humiex eżatt skond il-proċedura - li “all payments are supported by a duly certified”.  Jiġifieri jidher li d-dipartiment kien sodisfatt li l-ħlasijiet li effettivament saru għandhom is-supporting evidence li juru li dawn marru għall-iskop speċifiku tagħhom.  Nistgħu fil-fatt nikkonfermaw dan?

  IS-SUR CHARLES CAMILLERI:  Dawn it-tip ta' concerts ma ġewx organizzati mill-kumitat all of a sudden.  Din kienet parti mill-policy tal-ministeru li ried anke jagħmel upgrading tal-post. Fil-fatt kien hemm proġett maħsub għal dan, liema proġett kien imdaħħal ukoll f'master plan li sar mill-kumitat stess u ġie ppreżentat lill-ministeru u anke approvat.  Il-ħsieb kien li dan il-pjan, biex jirnexxi kellu  jitħaddem fuq tliet snin għaliex jekk jitwaqqaf qabel kien jirriżulta f’telf ta' flus.  Il-pjan kien li fl-ewwel sena dawn il-kunċerti jidħol għalihom il-kumitat għan-nom tal-gvern, imbagħad fit-tieni u t-tielet sena jidħol għalihom il-privat.  Fil-fatt kellna diversi talbiet għas-sena 1999 u anke għas-sena ta' wara, pero' aħna ddeċidejna li nittrattawdawn il-każi ma' l-amministrazzjoni tal-ministeru għaliex fejn jidħlu flus aħna dejjem ridna li jidħol il-ministeru u mhux il-kumitat biss għaliex il-kumitat xogħlu kien li jorganizza dawn l-attivitajiet u jmexxi l-policy ta' dik il-ġurnata.

  THE CHAIRMAN:  L-Onor. Pullicino.

  ONOR. GEORGE PULLICINO:  Jekk fhimt sew, il-mistoqsija ta' l-Onor. Mangion kienet jekk il-kuntratti rawhomx uffiċjali mill-ministeru.

  IS-SUR CHARLES CAMILLERI:  Iva, dażgur.

  ONOR. GEORGE PULLICINO:  Sur Camilleri, aktar kmieni inti għidt li fil-każ ta’ kunċerti  oħrajn li saru f'pajjiżna, il-gvern ġieli ħallas qabel. Għalfejn ma ntużatx l-istess prassi din id-darba?

  IS-SUR CHARLES CAMILLERI:  Jien fil-fatt kont rajt daqsxejn stramb il-fatt li lilna qalulna li ma jistax isir ħlas minn qabel u minħabba l-pressjoni li kellna minn barra, tawna l-parir biex niftħu l-bank account li semmejt qabel. Din lilna wkoll ippreokkupatna  għaliex konna qed inħallsu l-interessi.  Malli daħal is-Sur Mifsud in office aħna għidnilu b'din il-problema, u staqsejnih jekk kienx hemm  ways and means biex din il-proċedura naqbżuha.  Fil-fatt f’kemm ili ngħidlek huwa għamel l-arranġamenti, għalaq dan l-account tal-bank - għaliex kif diġa’ għidt dan kien kontra tagħna minħabba l-interessi li ridna nħallsu - u l-flus bdew jitħallsu bil-mod mill-ministeru.

  ONOR. GEORGE PULLICINO:  L-ewwel intqal li l-artisti jew l-aġenzija tagħhom riedet li l-payment isir minn aġenzija jew grupp li huwa aċċettabbli għalihom.  Il-kumitat ma ħassx li kien hemm konflitt ta' interess li l-bniedem li kien aċċettabbli għall-aġenzija barranija kien ukoll membru tal-kumitat?  Dan liema kappell kien qed jilbes?  Dal fejn ifittex l-interessi ta' l-aġenzija internazzjonali jew dak fejn ifittex l-interessi ta' Ta' Qali National Park Committee?

  IS-SUR CHARLES CAMILLERI:  Jiena nħoss li sakemm kien hemm il-ħlas dovut fuq dak li ftehmna - ovvjament aħna ma stajniex inkunu nafu x’kien se jinqala' f'din il-biċċa xogħol u li kien se jkollna nirrikorru għal dan it-tip ta' arranġament through l-bank - ma  kien hemm ebda konflitt ta' interess.

  THE CHAIRMAN:  L-Onor. Mangion.

  ONOR. CHARLES MANGION:  Sur Camilleri, inti għidtilna li f'kunċerti simili li ġew imtellgħin qabel, pagamenti direttament mill-gvern in advance kienu ġew endorsed u mgħoddija.  Allura issa qed tgħidilna li fil-każ tagħkom għamiltu t-talba biex issir l-istess ħaġa u qalulkom li ma tistax issir?

  IS-SUR CHARLES CAMILLERI:  Lilna qalulna li ma jistax isir ħlas bil-quddiem.  Naturalment jiena noqgħod dejjem fuq li jgħiduli l-uffiċjali.

  ONOR. CHARLES MANGION:  Jiġifieri inti qed tgħid li f’kunċerti simili, il-pagament sar direttament mill-gvern, imma meta intom tlabtu biex issir xi ħaġa simili, kellkom ir-risposta uffiċjali li dan ma jistax isir. Imbagħad per konsegwenza ta’ dan ġie miftuħ il-kont il-bank? 

  IS-SUR CHARLES CAMILLERI:  Iva, għaliex kieku ma kienx isir hekk.

  THE CHAIRMAN:  L-Onor. Hyzler.

  ONOR. GEORGE HYZLER:  Mr Chairman, ħalli nintervjeni fil-qosor.   Hawnhekk m'aħniex qegħdin għand tal-ħaxix, voldieri jien qed nassumi li jekk qed issir xi tip ta' investigazzjoni, meta jiġi uffiċjal tal-ministeru u jgħidilna għaliex qalulna “hekk” jew sirna nafu “hekk” jew għamilna pressjoni “hekk”, jagħti xi tip ta' indikazzjoni għal min qed jirriferi.  Għaliex jekk qed tinbidel proċedura stabilita' - tajjeb jew ħażin - għal raġunijiet li anke jista' jkun ikunu validi - għadna ma dħalniex fihom - u ma jgħidilniex għaliex ...  Per eżempju, għadni ma nafx jekk is-Sur Camilleri jirrappreżentax lill-gvern jew le, kulma naf huwa li jismu Charles Camilleri.  Qed nassumi li dan għadu impjegat tal-gvern -  s’issa qed nassumi, għaliex qed nagħmlu ħafna assunzjonijiet - u qed nassumi wkoll li huwa ta' ċertu grad.  Fil-fatt ma nafx f'liema livell qiegħed fiċ-ċivil.

  IS-SUR CHARLES CAMILLERI:  Scale 14.

  ONOR. GEORGE HYZLER:  Voldieri jiena li issa bdejt nifhem ftit fl-iskali taċ-ċivil għandi nifhem li bniedem li jkun f’dik hija skala jista' jmexxi kumitat bħal dan?  Bniedem tali għandu n-knowledge u l-esperjenza biex imexxi kumitat bħal dan?

  THE CHAIRMAN:  Ma  naħsibx li l-persuna tista’ twieġeb għal dan hija stess.

  ONOR. GEORGE HYZLER:  Jiġifieri inti, Sur Camilleri, ħassejtek komdu hemmhekk, fis-sens li l-proċeduri kont tafhom?

 IS-SUR CHARLES CAMILLERI:  Ħalli ngħidlek, meta aħna konna ...

  ONOR. GEORGE HYZLER:  Id-domanda hija waħda diretta, Sur Camilleri.  Meta inti ġejt appuntat chairman tal-kumitat, il-proċeduri kont tafhom?

  IS-SUR CHARLES CAMILLERI:  Le, il-proċeduri tal-finanzi ma kontx nafhom u għalhekk dejjem ħadt il-pariri ta' l-uffiċjali tagħna.

  ONOR. GEORGE HYZLER:  U dawn il-pariri mingħand min ħadthom?

  IS-SUR CHARLES CAMILLERI:  Mingħand l-uffiċjali tal-ministeru.

  ONOR. GEORGE HYZLER:  Iva, dak huwa code name, imma aħna hawnhekk m'aħniex qegħdin fis-Secret Service.  Min huma dawn l-uffiċjali li inti tlabt il-pariri mingħandhom?

  IS-SUR CHARLES CAMILLERI:  Per eżempju, in between il-permanent secretaries kien hemm id-director corporate services. 

  ONOR. GEORGE HYZLER:  Voldieri d-director corporate services kien il-persuna li qaltlek biex tikri dan il-vejjikolu, dak ix-xarabank?

  IS-SUR CHARLES CAMILLERI:  Aħna tkellimna miegħu u għidnielu b'din il-problema għaliex dak iż-żmien ma kienx hemm permanent secretary fil-ministeru.  Huwa kkuntattja lid-dipartiment tal-finanzi u qalli li stajna nagħmlu dan fuq bażi temporanja u kellu l-approval verbali mill-finanzi biex inkunu nistgħu mmexxu.

  ONOR. GEORGE HYZLER:  Voldieri bil-miktub m'hemm xejn fuq dan, hux hekk?

  IS-SUR CHARLES CAMILLERI:  Le, bil-miktub m'hemm xejn.

  ONOR. CHARLES MANGION:  Jiġifieri inti qed tgħid li d-director corporate services kien awtorizzat  verbalment mill-finanzi biex jiftaħ dan il-kont?

  IS-SUR CHARLES CAMILLERI:  Iva, kien ħa parir mingħand il-finanzi biex ikun jista' jiftaħ dak il-kont għal żmien temporanju u għal dak l-iskop biss.

  ONOR. CHARLES MANGION:  Issa t-tieni mistoqsija tiegħi kienet:  Għal  dawn il-kuntratti li ġew finalizzati ma' l-artisti bil-kondizzjonijiet kollha,  kien ikollkom l-approval tal-permanent secretary jew tad-director corporate services mill-ministeru?

  IS-SUR CHARLES CAMILLERI:  Aħna konna nippreżentaw dawn il-kuntratti lill-ministeru, imbagħad kont niffirma jien on behalf of the committee.

  ONOR. CHARLES MANGION:  Meta kont tiffirma għan-nom tal-gvern, naturalment kont titlob l-approval.  L-approval ta' min kont titlob?

  IS-SUR CHARLES CAMILLERI:  Tal-ministeru.  Naturalment l-ewwel immorru quddiem il-ministru imbagħad huwa jgħidilna "OK".  Il-conditions kollha li kien hemm fuq il-kuntratti kienu skond in-normi internazzjonali.

  ONOR. CHARLES MANGION:  Jiġifieri inti qed tgħid li meta saru dawn il-kuntratti ma' l-artisti, kien hemm l-approval tal-ministeru.

  IS-SUR CHARLES CAMILLERI:  Iva, kien hemm l-approval, u fil-master plan stess kien hemm li aħna ridna norganizzaw dawn it-tip ta' kunċerti.

  ONOR. CHARLES MANGION:  Imma fil-master plan ma jkollokx kemm se jiġi jiswielek il-kunċert!  Meta inti, bħala Charles Camilleri, kont tmur tiffirma kien ikollok l-approval minn qabel?

  IS-SUR CHARLES CAMILLERI:  Iva, dażgur.

  ONOR. GEORGE PULLICINO:  Ta' min?  Jiġifieri min fil-ministeru kien jawtorizza dawn il-kunċerti?  Inti għedt li kont tiffirma l-kuntratti, imma min kien jagħti l-awtorizzazzjoni fil-ministeru biex inti tkun tista' tipproċedi biex tiffirma?  Għaliex, bir-rispett kollu, inti tifhem li persuna fi scale 14 ma tistax jagħmel awtorizzazzjoni.  Inti kont tiffirma biss għall-kumitat.  Mela ġaladarba inti ma stajtx tiffirma, kont titlob l-awtorizzazzjoni.  Min kien jagħtik din l-awtorizzazzjoni?

  IS-SUR CHARLES CAMILLERI:  Jiena kont niffirma għan-nom tal-kumitat.  Aħna konna ntellgħu l-kuntratti kollha l-ministeru quddiem il-ministru, imbagħad meta jiġu approvati konna nieħdu l-agreements kollha l-accounts office tagħna, u konna nipproċedu minn hemmhekk.

  ONOR. GEORGE PULLICINO: Dan ma kienx kunċert wieħed, imma ttellgħu ħafna kunċerti.  Il-ministru kien jagħti l-awtorizzazzjoni jew xi ħaddieħor?  Jekk fil-każ, jimporta tgħidilna xi grad kellha dik il-persuna?

  IS-SUR CHARLES CAMILLERI:  Il-proċedura li konna nużaw kienet fis-sens li aħna konna ninfurmaw lill-ministeru li se jsiru dawn it-tip ta' concerts, u konna ngħidulhom bil-conditions b'kollox, imbagħad huma jagħtuna l-go ahead u mmexxu through ...

  ONOR. GEORGE PULLICINO:  Sa hemmhekk kollox fhimt.

  ONOR. AUSTIN GATT:  Sur Camilleri inti kemm ilek fil-public service?

  IS-SUR CHARLES CAMILLERI:  Mill-1978.

  ONOR. AUSTIN GATT:  Jien li ili sitt xhur fil-public service naf li meta tmur titlob awtorizzazzjoni, dak li  jkun jiftaħ file, il-file imur għand xi ħadd li jagħmillek agreed, seen jew xi kumment ieħor, u jiffirma.  Issa d-domanda tiegħi hija waħda speċifika: Mill-ministeru min kien jiffirma biex jagħti l-awtorizzazzjoni?  

  IS-SUR CHARLES CAMILLERI:  Il-kuntratti kont niffirmahom jiena għan-nom tal-kumitat.

  ONOR. AUSTIN GATT:  Inti għidtilna li kont taqbad il-kuntratt u tieħdu għand xi ħadd fil-ministeru.

  IS-SUR CHARLES CAMILLERI:  Kont nurihom lill-ministru u lill-uffiċjali tagħna.

  ONOR. AUSTIN GATT:  Il-ministru kien jgħidlek "iva, go ahead, iffirma"?

  IS-SUR CHARLES CAMILLERI:  Le, il-proċedura hemmhekk kienet tinħadem b'mod li malli jkun hemm il-commitments u jkolli l-go ahead, jien niffirma  ...

  ONOR. AUSTIN GATT:  Imma min ikun tak il-go ahead?  Per eżempju, min tak il-go ahead fuq l-Iron Maiden?

  IS-SUR CHARLES CAMILLERI:  Il-ministeru kollu.

  L-ONOR. AUSTIN GATT: Jiġifieri kulħadd f'daqqa, fl-istess kamra qalulek "iva"?

  IS-SUR CHARLES CAMILLERI:  L-adminsitration.

  ONOR. AUSTIN GATT:  Imma min?  Għidilna l-persuna min kienet.

  IS-SUR CHARLES CAMILLERI:  Meta konna nitilgħu b'dawn il-kuntratti, il-ministru kien jgħidli "OK mexxi".

  ONOR. AUSTIN GATT:  Sewwa mela l-ministru kien jgħidlek "OK mexxi".  Issa ħalli nieħdok ftit aktar 'il quddiem.  Min individwa lil dawn il-gruppi?  Min issuġġerixxa lill-Iron Maiden u l-iStatus Quo?

  IS-SUR CHARLES CAMILLERI:  Il-kumitat.

  ONOR. AUSTIN GATT:  Imma għaliex l-Iron Maiden u mhux per eżempju l-Boney M?  Min issuġġerixxa l-Iron Maiden?

  IS-SUR CHARLES CAMILLERI:  Il-kumitat għażilhom dawk mhux jien.

  ONOR. AUSTIN GATT:  Imma min fil-kumitat issuġġerihom?

  IS-SUR CHARLES CAMILLERI:  Il-kumitat għażilhom wara diskussjoni.

  ONOR. AUSTIN GATT:  Imma min semma l-isem?

  IS-SUR CHARLES CAMILLERI:  Issa jien naf min semma l-isem!

  ONOR. AUSTIN GATT:  Ħalli nagħmel domanda diretta għaliex hawnhekk m'aħniex qegħdin il-qorti.  Kumbinazzjoni s-Sur Ellul semmihom l-Iron Maiden u l-iStatus Quo?

  IS-SUR CHARLES CAMILLERI:  Le.

  ONOR. GEORGE PULLICINO:  Nifhem sew li l-ismijiet ġew - għallinqas hekk jagħti x'wieħed jifhem dan ir-rapport - indikati minn aġenzija internazzjonali li kumbinazzjoni kellha taħtha - kif nafu li jiġri - numru ta' ismijiet ta' gruppi u hi tat l-ismijiet lill-kumitat u dan iddeċieda fuqhom?  Min għamel il-kuntatt ma' dik l-aġenzija?  Din bagħtet offerta hi jew xi ħadd ikkuntattjaha?

  IS-SUR CHARLES CAMILLERI:  Meta ġejna biex nagħżlu l-gruppi, il-parir li ngħatajna kien li għandna nagħżluhom b'mod li nolqtu kull sezzjoni tal-pubbliku.  Wara li għażilna t-tliet gruppi l-kbar, il-kumplament tal-kantanti għażilnihom minn fuq ix-schedule ta' din l-istess kumpannija sabiex niddijljaw ma' kumpannija waħda.  Il-kumpannija li ggwidat lill-kumitat .... huwa l-konsulent tagħna Massimo Ellul.

  ONOR. AUSTIN GATT:  Kien konsulent?

  IS-SUR CHARLES CAMILLERI:  Għaliex huwa fil-bidu kien bħala membru imbagħad later on jiena dehrli li ma kellux jibqa' membru imma ...

  ONOR. AUSTIN GATT:  In-negozjati ma' din il-kumpannija barranija saru wkoll mill-konsulent is-Sur Massimo Ellul?

  IS-SUR CHARLES CAMILLERI:  Iva.

  ONOR. AUSTIN GATT:  L-organizzazzjoni teknika  tal-kunċert, voldieri biex jaraw min se jieħu l-bar, tqassim ta' tickets eċċ sar ukoll minn Massimo Ellul?

  IS-SUR CHARLES CAMILLERI:  Le, l-organizzazzjoni saret mill-kumitat, pero' ċerti organizzazzjonijiet tekniċi li huma fuq bażi professjonali, bħal marketing,  kien jieħu ħsiebhom hu.

  ONOR. GEORGE PULLICINO:  Inti l-ewwel għidt li l-kumpannija M&E ġiet utilizzata biss biex sar l-iskambju tal-flus.  Jirriżultalek li l-istess kumpannija għamlet xogħlijiet oħrajn bħal, per eżempju, kienet responsabbli għal reklami fil-ġurnali, kienet responsabbli mill-istampar ta' biljetti, posters eċċ?

  IS-SUR CHARLES CAMILLERI:  Rigward sound and lighting u marketing kien hemm kuntratti li ngħataw by tender, u dawn ittieħdu minn kumpanniji li m'għandux x'jaqsam magħhom hu.

  ONOR. GEORGE PULLICINO:  Jiġifieri xogħlijiet oħrajn saru mill-privat.  Inti ċert minn dan? 

  IS-SUR CHARLES CAMILLERI:  Għal dawn il-concerts, iva.

  ONOR. GEORGE PULLICINO:  Jiġifieri int qed tgħid li l-kumpannija M&E  intużat biss biex saru t-tranżazzjonijiet finanzjarji?

  IS-SUR CHARLES CAMILLERI:  Iva, fl-1998, hekk kien.  Fl-1997, peress li dawk iż-żewġ concerts kienu maħsuba biex isiru Buġibba, imbagħad kienu ttellgħu fin-National Park fi żmien qasir,  il-kumpannija M&E kienet tħallset għal xi xogħlijiet, imma mhux servizzi.  Per eżempju, kienet tħallset għall-adverts fil-gazzetti għaliex kien short notice wisq biex imbagħad aħna ...

  ONOR. GEORGE PULLICINO:  Jiġifieri fl-1987 il-kumpannija M&E tħallset għal xogħlijiet oħrajn li kienu apparti mill-iskambju ta’ flus? 

  IS-SUR CHARLES CAMILLERI:  Iva, għal marketing u affarijiet oħra żgħar.

  ONOR. GEORGE PULLICINO:  Issa jien qed nifhem li fl-1997 għal dawn ix-xogħlijiet ma kienx hemm tender.

  IS-SUR CHARLES CAMILLERI:  Le, ma kienx hemm tender għaliex, per eżempju, fejn jidħlu gazzetti u xandir kienu l-istess prezz normali ta' kulħadd u allura ma kienx hemm bżonn ta' tender.  Saru wkoll ħlasijiet għal xi personnel  ta' l-Armed Forces li wżajnihom bħala security.  Kellna diffikulta’ biex nagħmlu dawn il-ħlasijiet, pero’ imbagħad bl-għajnuna tal-permanent secretary tagħna sar arranġament biex dawn jitħallsu through din il-kumpannija ħalli almenu ma nitilfux is-servizzi tagħhom għaliex inkella konna niksru r-regolamenti tal-kuntratt li konna għamilna.

  ONOR. GEORGE PULLICINO:  F'paġna 11 ta’ l-internal audit report insibu li  parti mill-ispejjeż kienu jikkonsistu minn Lm2,742 għal biex l-iStatus Quo u Allannah Myles jibqgħu Malta għal extra stay wara li jagħtu l-kunċerti, liema flus ġew imħallsa mill-gvern.  It-tieni punt li jissemma huwa li tħallsu madwar Lm4,500 f'ikel u xorb.  Ħalli naqra preċiż x'hawn imniżżel fir-rapport:  

“These invoices were certified correct and eventually paid.  Internal Audit has confirmed that these meals and drinks were for Committee members present at the Hotels to ensure that everything was in order.”.

X'inhuma l-kummenti tiegħek dwar dan?

  IS-SUR CHARLES CAMILLERI:  Ħalli nibda mill-aħħar biċċa.  L-ewwel nett nagħmilha ċara li dawn ma kenux għall-committee members, kulma kien hemm kienet biss is-segretarja tal-kumitat.  Meta inti tieħu s-somma globali u taqsamha fuq 17-il persuna - kemm fil-fatt kien hemm nies - tara li din tiġi tammonta għal   Lm12.50 kuljum kull persuna.  Issa hawnhekk tajjeb ngħid ukoll li l-accomodation ta' din il-lukanda kien kollu b'xejn.

  ONOR. GEORGE PULLICINO:  Jiena qed nifhem li dan ir-rapport huwa ta' l-internal auditor tal-ministeru għall-ambjent.  Issa xtaqt nistaqsi lill-permanent secretary ma' liema versjoni jaqbel hu.  Ma' dan li hawn fir-rapport ta' l-awditur intern tal-ministeru jew mal-kummenti li għadu kemm għamel is-Sur Camilleri għar-rigward ta' dawn il-ħlasijiet?

  IS-SUR PAUL MIFSUD:  Meta qed ngħidu internal auditor qed nirriferu għal uffiċjal li huwa senior principal.  Issa jien għandi r-riżervi tiegħi fuq diversi mill-kummenti li għamel hu f’dan ir-rapport, u fil-każ ta' din l-ispjegazzjoni noqgħod fuq il-versjoni taċ-chairman.

  ONOR. GEORGE PULLICINO:  Inti jirriżultalek jew le li l-extra stay ta' l-artisti hawn Malta tħallset mill-Gvern?

  IS-SUR PAUL MIFSUD:  Fil-fatt kif qal is-Sur Camilleri, l-istay tal-gruppi kienet complimentary bħala parti mill-isponsorship tal-lukanda, pero’ ovvjament l-extras li kien hemm, li kienu xi ikel u xorb,  kellhom jitħallsu.

  ONOR. GEORGE PULLICINO:  Jiġifieri l-extras huma Lm2,742?  Fir-rapport qed jingħad li: 

“Should we have also paid for their entire entourage including local security? The extra expense thereby incurred amounts to Lm2,742...”.  

  IS-SUR PAUL MIFSUD:  Huwa hawnhekk fejn jien ma naqbilx ma' l-internal auditor - nerġa’ ngħid li din hija opinjoni ta' uffiċjal li għandu t-titolu ta' internal auditor - għaliex meta inti tkun qed tagħmel ċerti attivitajiet ikun hemm ċirkostanzi li jitolbu li jsiru ċerti commitments.  Kieku kelli nara l-biċċa xogħol mil-lenti ta’ internal auditor, ngħid kif jgħid hu, pero' meta inti tkun qiegħed torganizza kunċerti bħal dawn, tkun qed tieħu fuqek responsabilita' u  rwol differenti minn ta’ uffiċjal pubbliku per se.  M’hijiex l-ewwel darba li jkollok delegazzjoni u tidħol f'ċerti commitments li dak il-ħin inti jidhirlek li għandek tidħol fihom.  Kieku kelli nkun internal auditor forsi kont nagħmel l-istess rimarki li għamel hu, pero' naturalment jien naraha minn ambitu differenti.

  THE CHAIRMAN:  Jien naħseb li nistgħu naġġornaw hawnhekk.  Jidher li hemm aktar punti x'jitqajmu u għalhekk naħseb li jkun tajjeb li dan l-item jerġa’ jitqiegħed fuq l-aġenda għal darb'oħra.  

  Minħabba business ieħor li jista' jkollu dan il-Kumitat  ma nixtieqx nispeċifika d-data għal meta jitlaqqa’, jista' jkun li jitlaqqa’ fil-ġranet li ġejjin, biss dan jiddependi fuq l-eżitu ta' xi laqgħat li għaddejjin bħalissa fil-House Business Committee.  Nirringrazzjakom.

Fit-8.00 p.m. il-Kumitat aġġorna għal data u b'aġenda li tiġi komunikata aktar tard.


